
PUTRAJAYA, 15 Oktober 2024 – Kajian Data Perbukuan Negara yang 

pertama telah selesai dilaksanakan oleh Kementerian Perpaduan Negara  

(KPN) melalui Perpustakaan Negara Malaysia (PNM) bagi mewujudkan satu 

profil perbukuan negara yang terkini. Industri perbukuan di Malaysia adalah 

antara sektor penting dalam perkembangan intelek, pendidikan, perniagaan 

dan budaya negara. Industri ini mengalami pertumbuhan yang signifikan dalam 

beberapa tahun berakhir. 

 
Ketika ini terdapat 944 buah syarikat penerbitan yang berdaftar dengan 

Suruhanjaya Syarikat Malaysia (SSM) manakala 57 buah persatuan berkaitan 

penerbitan didaftarkan dalam Jabatan Pendaftaran Pertubuhan Malaysia 

(ROS). Sumbangan aktiviti penerbitan kepada KDNK 2021 adalah sebanyak 

RM4.9 billion. Bilangan judul buku yang diterbitkan mengikut bidang perkara 

bagi tahun 2013–2022 melalui Akta Penyerahan Bahan Perpustakaan, 1986 

adalah seperti di jadual di bawah: 

 

 

 

 

 

 

 

 

 

 

 



YB Datuk Aaron Ago Dagang, Menteri Perpaduan Negara berkata kajian ini 

dilihat dapat membantu kerajaan dalam mengemaskini Dasar Buku Negara, 

terutama melalui indikator yang menjadi penanda aras kepada pemain industri, 

kerajaan dan pengguna serta membantu merangka satu dasar dalam 

penyediaan bahan bacaan yang diminati oleh rakyat Malaysia. Melalui kajian 

ini, PNM telah menghasilkan Pelan Tindakan bagi Pemerkasaan Industri 

Buku Negara. Antara perkara yang telah disentuh dalam pelan ini adalah 

seperti berikut: 

 
i. Memperluaskan pelaksanaan kempen membaca di setiap 

kementerian dan agensi; 

ii. Menghidupkan kembali Program Penebusan Baucar Buku Semarak 

Membaca dalam kalangan murid sekolah bagi merancakkan minat 

serta budaya membaca rakyat Malaysia; 

iii. Menambahbaik insentif kepada penulis buku dan meneruskan inisiatif 

Program Dana Penulis; 

iv. Mempergiatkan penganjuran Pesta Buku Kebangsaan dan 

Antarabangsa; 

v. Meningkatkan percetakan buku Braille; 

vi. Memperluaskan usaha penterjemahan buku-buku Bahasa Melayu ke 

bahasa lain; 

vii. Memperkenalkan program Duta Buku dan meneruskan inisiatif Ikon 

Membaca Kebangsaan; 

viii. Pelantikan wakil Buku Negara yang bertaraf Senator di Parlimen; 

ix. Memperluaskan aktiviti pendigitalan koleksi buku; dan 

x. Penguatkuasaan undang-undang kepada pelanggaran Akta 

Penyerahan Bahan Perpustakaan 1986 (Akta 331) . 

 

Secara ringkasnya, industri perbukuan di Malaysia memiliki peranan penting 

dalam pengembangan sosial, ekonomi, intelek dan budaya. Isu dan cabaran 

yang dihadapi membuka ruang kepada penglibatan dan sinergi pihak kerajaan, 

pihak yang berkepentingan dan pemain industri untuk meneroka inisiatif dan 

peluang baharu bagi memastikan industri perbukuan di Malaysia dapat 

diperkasa dan memberi impak kepada semua pihak. 

